PAGE  
6

Bileam preek 2: ’n Donkie met meer visie as ‘n siener
Liturgie

Votum en Groetseën

Ps. 118:1,11,14
Geloofsbelydenis

Wet

Gebed 

Sb. 9-4:1,6

Doop
Ps. 146:1,8 
Skriflesing en prediking 

Gebed

Liefdegawe

Belydenis-van-geloof-aflegging

Ps. 20:1,24
Seëngroet

Skets

Teks: Numeri 22:22-35 (kern: Num 22:34-35)
Bileam – ŉ siener sonder visie

Bileam is op pad na koning Balak. Koning Balak het hom laat roep om die Israeliete te vervloek.  Verlede week het ons gehoor hoedat God vir Bileam verbied het om te gaan en die Israeliete te vervloek.  Toe Bileam hom nie aan die Here onderwerp nie, het God hom laat begaan.  Hy besef nie hoe doodsgevaarlik dit is om God te opponeer nie en kan daarom nie die Engel van die Here as sy teëparty (vs. 22, 1953-Vertaling) raaksien nie.  

ŉ Donkie met visie

Bileam se donkie sien wat hy nie kan raaksien nie: die Engel van die Here met sy ontblote swaard.  Sy slaan op die Here ag. Drie keer draai sy weg en red Bileam se lewe.  Drie keer slaan Bileam haar.  Die Here laat haar praat en open Bileam se oë.  Nou sien Bileam ook en skrik groot.

Teëparty of advokaat?  Halfhartige bekering?

God gebruik ŉ wondergebeurtenis om Bileam se aandag te trek. Hy besef God is sy teëparty en kom diep onder die indruk dat hy nie die Israeliete mag vervloek nie.  Was sy bekering egter volkome?

In die NT leer ons dat volkome bekering aan die Here maak dat Jesus Christus jou advokaat word (1 Joh. 2:1).  Het Bileam hom werklikwaar bekeer en die Here as sy advokaat gekry?  Hoekom wil hy steeds voort na Balak?

· Lewe jy volkome bekeerd aan die Here?  Weet dan Hy is jou advokaat.

· Dien jy die Here halfhartig?  Waak dat Hy nie steeds jou teëparty is nie.

Preek
Geliefdes in ons Here Jesus Christus

Bileam is nou in ons teks op pad na koning Balak toe. Hy is op pad na koning Balak van Moab, omdat dié hom (so het ons verlede week gehoor) ontbied het.
Kom ons verfris vinnig ons geheue oor verlede week se preek, 

want om vandag se preek te kan verstaan, moet ons onthou wat ons verlede week gehoor en geleer het.
Koning Balak van Moab was ŉ baie bekommerde man.  Vanuit Egipte het daar deur die woestyn ŉ volk (die Israeliete) opgetrek en teenaan sy land kom kamp opslaan.  Koning Balak het gehoor hoedat hulle sy groot vyand (koning Sihon van die Amoriete) oortuigend verslaan het.  Hy was bang dat hulle dieselfde met hom en sy land sou doen.
Om te keer dat dit gebeur, het hy ŉ tipies heidense plan gemaak.  In daardie tyd is geglo dat elke volk sy eie “beskermingsgod” het. 

· Wanneer ŉ volk die seën van sy beskermingsgod beleef, dan gaan dit goed met daardie volk.  

· Wanneer ŉ volk deur sy beskermingsgod vervloek word, dan gaan dit sleg met daardie volk.

Koning Balak moes daarvan oortuig gewees het dat die god van die Israeliete ŉ magtige god was wat die Israeliete in oorvloed seën. Daarom dat hulle so maklik met koning Sihon van die Amoriete afgereken het.

Nou was sy plan eintlik baie eenvoudig.  As hy vir Bileam (ŉ waarsêer of siener wat voorgee om ŉ kenner van die God van Israel te wees) kon kry om die Israeliete in die naam van hulle God te vervloek, sou die Israeliete nie meer geseën wees nie.  Van dan af sal die Israeliete net teenspoed beleef, en as hy wat Balak is hulle aanval, sal hulle verloor en kan hy hulle van sy land af wegdryf.
Twee keer het Balak gesante na Bileam gestuur om hom te vra om te kom.  Die eerste keer al het Bileam die Here geraadpleeg en het die Here Bileam twee dinge verbied.

· Ten eerste het die Here Bileam verbied om saam met die gesante van Balak terug te gaan.

· Ten tweede het die Here Bileam verbied om die Israeliete te vervloek.  Die Here het ook ŉ rede gegee waarom hy nie die Israeliete mag vervloek het nie:  hulle is geseën.  Niemand mag die geseëndes van die Here vervloek nie.

Die eerste keer het Bileam die gesante van Balak teruggestuur en bloot gesê dat die Here hom verbied het om saam met hulle te gaan.  Ons het verlede week nog daaroor nagedink oor hoekom Bileam nie ook aan hulle gesê het dat die Here hom verbied het om saam met hulle terug te gaan nie.  Hoekom het hy nie aan die gesante van Balak vertel dat die Here hom verbied het om die Israeliete te vervloek nie?

Die rede daarvoor was eintlik baie eenvoudig.  
· Alhoewel Bileam kontak met die Here, die God van Israel, gehad het, 
· en alhoewel Bileam selfs voorgegee het dat daardie Here sy God is, 
was hy nie van plan om die Here te gehoorsaam nie. Hy wou die geld en eer hê wat Balak hom aangebied het!
Daarom dat Bileam weer ŉ keer die Here geraadpleeg het toe die gesante ŉ tweede keer by hom gekom het.  Hy het die Here weer gaan raadpleeg, alhoewel hy reeds die Here se antwoord gehad het.  In sy hart wou hy nie die Here gehoorsaam nie, daarom dat hy weer die Here raadpleeg. En die Here het hom laat begaan!
Gemeente, verlede week het ons gehoor dat dit die groot hartseer is wat ons uit die begin van die Bileam verhaal leer:  
· as jy die Here nie met jou hele hart dien nie, 
· as jy nie wil doen wat die Here vir jou sê nie, 
gaan die Here jou laat begaan.  En dit is iets verskrikliks!

Kan daar iets hartseerder, iets ellendiger, iets vreesliker in mens se lewe gebeur as wanneer die Here jou laat begaan?  Hy laat jou staan om die pad van jou eie wil en keuse te loop.   Hy laat jou aan jouself oor.  Dit is wat die Here met Bileam gedoen het!...   Hy het Bileam laat begaan om na Balak te gaan, alhoewel Bileam baie goed geweet het dat die Here dit verbied.  

Weer, hoekom het Bileam na Balak gegaan?  
Kom ons antwoord die vraag onder vanoggend se eerste opskrif vir ons preek:

Bileam, die man wat voorgegee het om ŉ siener van die Here te wees, 
was ŉ siener sonder visie!
Kom ons stel dit nog sterker: Bileam was ŉ siener wat geestelik blind was.

Hoekom sê ek so?

In sy hart was Bileam van plan om die Israeliete te gaan vervloek – waarom anders het hy gegaan?  Tog het hy baie goed geweet dat die Here hom verbied het om die Israeliete te vervloek.  Kyk die onhoudbare situasie waarbinne Bileam homself stel:

· Aan die een kant:  hy kon nie gaan en die Israeliete vervloek nie.  Dan sou hy ongehoorsaam wees aan die Here.  God het hom verbied om hulle wat Hy seën te vervloek.  
Op ŉ ander manier gestel: sou hy gaan om die Israeliete te vervloek, gaan hy moeilikheid met die Here, die God van die Israeliete, optel.

· Aan die ander kant: hy kon nie gaan en nie die Israeliete vervloek nie.  Dan sou hy nie doen waarom Balak hom laat kom het nie.  Dan sou hy nie die eer en rykdom kry wat Balak hom belowe het nie.

Op ŉ ander manier gestel: sou hy nie die Israeliete vervloek nie, gaan hy moeilikheid by koning Balak optel.

Geliefde, die enigste verklaring vir Bileam se dwase optrede om homself in so ŉ penarie te stel, was dat hy... ... 
· alhoewel hy voorgegee het om ŉ siener te wees, 
· alhoewel hy voorgegee het om insig in geestelike sake te hê... ... 
die enigste verklaring vir Bileam se dwase optrede was dat hy geestelik blind was en dit nie besef het nie. Hy was so verblind deur die eer en roem wat Balak hom belowe het, dat hy alle geestelike onderskeidingsvermoë verloor het.
Hierdie is dan ook die rede waarom Bileam nie die Engel van die Here voor hom in die pad sien staan het nie!  

· Hy wat voorgee om ŉ kenner van geestelike sake te wees, het nie die geestelike insig om te besef dat gehoorsaamheid aan die Here die allerbelangrikste van alle dinge is nie!  

· Hy is geestelik so blind dat hy nie die teëspoed sien kom wat ongehoorsaamheid aan die Here inhou nie.
· Hy is so hardkoppig op sy eie pad aan die loop, dat hy hom nie eers steur aan die waarskuwings van sy getroue donkie wat drie maal uit die pad loop om sy lewe te red nie.
Gemeente, wanneer die Here nie meer die fokus in ons lewe is nie, wanneer ons ons nie aan die pad van die Here steur nie, raak ons geestelik blind.  

· Wat help dit om ŉ direkteur van maatskappye te wees, 

· wat help dit om beleggings van miljoene rande te hê en te maak,
· wat help dit om sonder finansiële en ander sorge in hierdie lewe te wees,

maar jy sien nie raak dat jy die Here as jou teëparty het nie?!
Teëparty? 

Lees gerus Numeri 22:22 in die 1953-Vertaling.   Die 1983-Vertaling sê dat die Engel van die Here in Bileam se pad gaan staan het “om hom te keer.”  Die meer letterlike 1953-Vertaling sê dat die Engel van die Here in Bileam se pad gaan staan het “as sy teëparty.” ... ...
· Jou teëparty is jou teenstander.  

· Jou teëparty is jou opponent.  

· Jou teëparty is jou vyand.  

Broer en Suster, wil jy die Here as jou teenstander, jou opponent, jou vyand hê?

Daar is ŉ seker manier om dit reg te kry.  Steur jou nie aan die Here nie, volg jou eie kop en loop jou eie pad, dan gaan dit gebeur!  
Ja, Bileam het die Here gevra of hy kan gaan, maar hy het geweet dat die Here dit nie wou hê nie.   Omdat hy hom nie regtig aan die Here wou steur nie, het die Here hom laat begaan.  Maar daardeur het hy die Here sy teëparty gemaak.
Wanneer jy eintlik weet hoe die Here oor ŉ saak dink, en jy vra Hom nogtans of jy dit maar kan doen, gaan die Here jou laat begaan. Weet egter dat jy besig is om die Here jou teëparty te maak!
Hoe baiekeer het ek as dominee nie al lidmate aangespreek oor iets wat hulle verkeerd doen of nalaat om te doen nie:
· hulle kom nie kerk toe nie, alhoewel daar nie regtig ŉ wettige verhindering is nie,

· óf hulle is in ontoelaatbare verhoudings,

· óf hulle doen nie hulle deel in die kerk soos hulle kan nie,
· óf hulle laat na om iets vir die Here te doen,

· óf watter rede ook al,

en telkemale is die antwoord aan my: “Die Here sien in my hart en weet ek het Hom lief!”
Geliefde, as hierdie jou standpunt is – wees versigtig!  Jy begin soos Bileam optree wat geestelik blind was.  Bileam was so geestelik blind dat hy hom nie eers aan die waarskuwings gesteur het wat sy donkie drie keer aan hom gegee het nie.

Want teenoor die siener Bileam wat sonder visie is, vind ons in ons teks 

ŉ donkie met visie.
Hoe moet ons Bileam se donkie verstaan?  Het die donkie regtig gepraat – wetenskaplikes sê immers dat ŉ donkie baie onderontwikkelde stembande het, en dat dit daarom onmoontlik is vir ŉ donkie om soos ŉ mens te kan praat?
Gemeente, vir God is alles moontlik.  Hy kan ŉ klip laat praat as Hy wil.  Om ŉ donkie te laat praat, is nie vir God onmoontlik nie.  Ons moet egter nie die klem op die donkie laat val nie.  Ons moet die klem op die Here laat val, want deur die donkie was die Here se genade aan die werk.
Ten eerste genade aan Bileam

Al laat die Here vir Bileam begaan, los die Here nie vir Bileam nie.  Die pratende donkie was ŉ ingrypende manier om Bileam se aandag te trek.  Hoe sal dit nie vir ons wees as ons hond of kat skielik met ons begin praat nie!
Die Here gryp in Bileam se lewe in om sy lewe (sy ewige lewe) te probeer red.  In vers 32 sê die Engel immers aan Bileam dat hy op ŉ gevaarlike pad is.  Die 1953-Vertaling sê dat die pad van Bileam “baie steil” in die oë van die Here is.

Ja, Bileam moes besef dat Hy nie die opdrag van die Here kon oortree nie.  Hy mag nie die Israeliete gaan vervloek nie.  Hy kan nie vervloek wie die Here seën nie.  As hy dit probeer doen, gaan hy groot teëspoed optel.
God los ons ook nooit nie.  God gryp ook in ons lewens in – soms meer ingrypend as ander.  
· Soms fluister Hy deur jou gewete vir jou.  
· Soms praat Hy deur ander mense (jou familie, vriende, ouderling of predikant) met jou.  
· Soms praat hy deur iets anders soos byvoorbeeld ŉ ernstige siekte soos kanker of ŉ hartaanval met jou.  
Hierdie ingrype in ons lewens is genade van die Here.
Gemeente, die troos wat hierdeur na ons vanoggend kom, is dat al laat die Here ons begaan om ons eie paaie te loop, Hy ons nooit heeltemal los nie.  Hy sal altyd probeer om ons terug na sy pad te trek.  
Dit was wat Hy met Bileam gedoen het.  Bileam was nou so onder die indruk van God se mag dat Hy nie meer die Israeliete kon gaan vervloek nie.
Broer en Suster, God los ons nooit nie!

In die pratende donkie is daar ook tweedens genade... ... 

tweedens, genade aan Israel.

Gemeente, Israel (die volk van die Here) speel nie ŉ aktiewe rol in die verhaal van Bileam nie.  Waarskynlik het die Israeliete nie eers geweet van Balak wat vir Bileam ontbied het nie.  Hulle het waarskynlik nie eers geweet van die vloek wat Balak oor hulle wou uitspreek nie. 

Tog is daar genade in ons teks ook vir die volk van die Here.  God beskerm sy volk selfs sonder dat hulle dit weet.  Die wêreld kan maar planne maak, maar God hou sy volk veilig in bewaring. God draai selfs die planne van die vyande van sy volk om, om sy volk tot voordeel te wees.

Ons is vandag die volk van die Here in Jesus Christus.  Die wêreld, sataniste, ateïste, heidene kan ons probeer vervloek en ons ondergang probeer bewerk.  God beskerm ons en draai die planne van die wêreld om, om ons tot voordeel te wees.
Meer hieroor volgende week, in ons derde preek oor Bileam.

Kom ons sluit met die volgende af

Geliefdes, wie is die Engel van die Here wat in Bileam se pad gaan staan het?
Sonder om te tegnies te raak – let op wat die Engel in vers 35 vir Bileam sê.  Daar staan: “Gaan saam met die manne, maar jy moet net sê wat Ek vir jou sê.”  Let ook op dat die “Ek” met ŉ hoofletter begin.

Hierdie Engel is die Here self.  God is gees en onsigbaar. Hier neem Hy ŉ sigbare gestalte aan, sodat eers die donkie en dan Bileam hom kan sien.  
· Die Engel van die Here is die openbaring van God in die Ou Testament.  
· Die Here openbaar Homself in die Nuwe Testament deur sy Seun Jesus Christus.
Wie het dus aan Bileam verskyn?  
Jesus Christus het aan hom verskyn, honderde jare voor Hy mens geword het in Betlehem.  Jesus het egter aan Bileam verskyn as sy teenstander.  Die woord teenstander kan ook vertaal word met aanklaer.

In 1 Johannes 2:1 lees ons dat Jesus ons wat in Hom glo se advokaat is by die hemelse Vader...
Geliefde,

· wanneer jy jou eie pad loop, 
· wanneer jy die Here halfhartig dien,

· wanneer jy, ten spyte daarvan dat jy sê die Here is jou Here, wanneer jy doen wat God jou verbied, wees dan gewaarsku dat Jesus nie jou advokaat is nie, maar jou teenstander, jou aanklaer.

Gee ag op God se waarskuwings in jou lewe.  Moenie so verblind word deur hierdie lewe dat jy God nie meer raaksien, en jouself (soos Bileam) bluf dat jy in ŉ verhouding met Hom is nie.

Daarteenoor, 

· wanneer jy jou aan die Here steur en nie jou eie kop volg nie, 

· wanneer jy doen wat die Here vir jou sê, uit dankbaarheid vir Jesus se verlossingswerk, 

dan verseker die Bybel jou dat Jesus jou advokaat is.  Jou Advokaat tree vir jou in en verdedig jou... vir ewig!
Wat ŉ troos is dit nie!

AMEN

